
ABSTRAK 
 

Pembangunan kepemimpinan belia merupakan agenda penting yang diperlukan dalam agenda 
pembangunan negara seperti yang digariskan dalam Dasar Belia Malaysia 2015.  Penglibatan 
pemimpin muda terutamanya pemimpin pelajar di kolej kediaman boleh diserlahkan menerusi 
pendedahan pengalaman yang meluas dan latihan profesional dalam pembangunan kepemimpinan. 
Kertas konseptual ini membincangkan potensi pembangunan ‘5C’ dalam Pembangunan Belia Positif 
(PYD) menerusi kaedah pementoran dalam pembangunan kepemimpinan pelajar. Selain daripada 
pembangunan kepemimpinan, kertas konsep ini akan menjelaskan bagaimana PYD menyediakan 
peluang dan mendayaupayakan pemimpin pelajar untuk menyumbang kepada pembangunan diri, 
keluarga, komuniti dan masyarakat. 
 
Kata Kunci: Pembangunan Belia Positif (PYD), Pementoran, Pembangunan Kepemimpinan Belia, 
Pemimpin Pelajar 

 
PENGENALAN 
 
Pembangunan belia digambarkan sebagai satu proses yang berterusan untuk memenuhi keperluan 
fizikal dan tuntutan sosial dalam membina kompetensi belia (Delgado, 2002), yang sangat berpotensi 
dalam proses pembangunan belia positif (PYD) (Lerner et al., 2005; 2015). Menurut Li dan Wang 
(2009) dan Mohd Mursyid (2016), proses pembangunan kepemimpinan merupakan salah satu 
pendekatan dalam konsep PYD yang menekankan prinsip pembangunan belia. Tumpuan kepada 
proses PYD berfungsi sebagai asas untuk membangunkan elemen belia positif dalam potensi diri 
(Lerner et al., 2015).  
  Belia perlu mempunyai bakat yang menonjol, beribawa, berpengetahuan luas dan mempunyai 
kepakaran yang tinggi sebagai pemimpin (Hershatter & Epstein, 2010; Hastings et al., 2011). Turut 
tidak terkecuali, dasar dan polisi di Malaysia turut menyokong agenda pembangunan belia di 
peringkat nasional (Dasar Belia Malaysia, 2015). Penekanan dasar ini telah meletakkan usaha dalam 
memantapkan proses pembangunan kepemimpinan dalam kalangan golongan muda. Walau  
bagaimanapun, Kim (2017) mendapati belia kurang mempunyai kekuatan yang diperlukan sebagai 
pemutus keputusan sekiranya kemahiran, pengalaman, keperluan dan motivasi sebagai pemimpin 
tidak diperturunkan secara terancang oleh golongan pemimpin dewasa. Dalam konteks komuniti, 
kesinambungan kepemimpinan belia yang tidak terancang menyebabkan pemimpin muda tidak 

terikat secara kukuh kepada komuniti (Hastings et al., 2011). Situasi sama turut dihadapi oleh belia 
Malaysia berdasarkan kesediaan belia untuk memimpin masih berada di tahap sederhana (Indeks 
Belia Malaysia, 2015). Keadaan ini dapat dilihat di Malaysia, di mana kesediaan belia untuk memimpin 
didapati merosot, kerana terdapat penurunan dalam skor indeks 2015 dalam kategori kepimpinan 
(Indeks Belia Malaysia, 2015).  
  Pada masa yang sama, had umur belia yang sebelum ini di antara 15 hingga 40 tahun telah 
dikecilkan kepada 15 hingga 30 tahun seperti dalam Dasar Belia Malaysia 2015. Justifkasi had umur 
belia tersebut selari dengan agenda pemerkasaan belia dalam kepemimpinan oleh kerajaan untuk 
menyerlahkan kemampuan belia pada usia yang muda sebagai sumber dan aset negara (Dasar Belia 
Malaysia, 2015).  Oleh yang demikian, timbul persoalan sejauh mana kesediaan belia Malaysia untuk 
memimpin berdasarkan justifikasi baharu bagi had umur belia Malaysia. Berdasarkan penetapan polisi 
tersebut, pastinya dapat membuka ruang kepada penyerlahan bakat muda. Pada masa yang sama 
terdapat keperluan untuk menyediakan pelapis kepemimpinan baharu yang berwibawa dan akan 
turut memberikan implikasi kepada proses peralihan kepemimpinan sedia ada di kolej kediaman. 

 
SOROTAN LITERATUR 
 
Pembangunan Belia Positif 
 
Pembangunan belia positif (PYD) adalah terma yang terbentuk daripada perkaitan antara Teori 
Pembangunan Sistem dengan usaha penggalakan hasil yang optimum melalui program dan polisi belia 
(Lerner et al, 2013). Menurut Overton dan Muller (2012), belia mempunyai kekuatan dan aset 
tersendiri yang boleh dibangunkan dalam pembinaan PYD. PYD terdiri daripada elemen ‘5C’ iaitu 
kompetensi (competence), keyakinan (confidence), karakter (character), pengikatan (connection) dan 
penyayang (caring) (Lerner et al., 2005; 2011). Walau bagaimanapun, terdapat dua aset utama yang 
perlu dibangunkan terlebih dahulu iaitu aset individu dan aset ekologi yang mendorong kepada 
pembentukan ‘5C’ (Lerner et al., 2005; Lerner et al., 2010; Agans et al., 2014). Aset individu 
merupakan kekuatan dalaman belia yang meliputi kekuatan kognitif, emosi dan tingkah laku yang 
membentuk dalaman belia untuk menjadi yang lebih baik (Silbereisen & Lerner, 2007; Lerner et al., 
2010). Manakala aset ekologi adalah aset luaran seperti jaringan sosial, jaringan institusi, individu 
disekeliling dan kebolehan untuk mengakses pelbagai sumber (Lerner et al., 2005; Agans et al., 2014). 
Aset ekologi dalam PYD memainkan peranan penting sebagai pelengkap kepada aset individu untuk 
menjadikan belia sebagai individu yang dibangunkan dengan nilai positif.   
  Seperti yang dibincangkan oleh Geldhof et al. (2015), Model ‘5C’ ini memainkan peranan 
dalam meningkatkan PYD menerusi program yang membina set kemahiran belia yang merangkumi 
kemahiran sosial dan pemikiran kritis, menggalakkan keupayaan belia untuk mempraktikan 
kemahiran tersebut dan meningkatkan akses belia terhadap sumber kontekstual yang berkaitan 
misalnya menggalakkan interaksi positif belia dengan rakan sebaya dan menyediakan peluang kepada 
belia untuk membentuk pengikatan dengan masyarakat.  
  Kelima-lima ‘C’ tersebut hanya dapat dibangunkan apabila kekuatan individu selari dengan 
sumber dan peluang yang diperolehi daripada persekitaran (Agans et al., 2014; Geldhof et al., 2015). 
Kekuatan individu yang sejajar dengan aset kontekstual dapat membantu meningkatkan ‘5C’ belia 
menerusi perhubungan antara individu dengan konteks (Lerner et al., 2013) dan secara langsung 

mempengaruhi bentuk sumbangan (contribution) positif kepada diri, keluarga dan komuniti (Lerner 
et al., 2010).  Lerner et al. (2005; 2011) menggambarkan konsep proses pembangunan PYD seperti 
dalam Rajah 1 berikut: 
 
 
 
 
 
 
 
 
 
 
 

 
 
 
 
 
 
 

Rajah 1: Perkaitan model sistem pembangunan individu positif dalam PYD (Lerner et al., 2005; 
2011) 

 
Proses pembangunan individu dalam PYD melibatkan adaptasi developmental regulations di 

antara kekuatan belia dan pembangunan aset yang berada dalam sesebuah ekologi. Setiap individu 
belia memiliki kekuatan sedia ada dan konteks yang berada di sekeliling belia dapat menyediakan 
sumber yang diperlukan belia sebagai sebuah ‘developmental asset’ (Benson, Scales & Syvertsen, 
2011). Menurut Bowers et al. (2015), apabila kekuatan yang dimiliki belia dipadankan dengan sumber 
yang berada di sekeliling konteks, maka belia dapat dibangunkan. 
 
Konsep Pementoran  
 

Pembangunan kepemimpinan belia yang lazimnya dilaksanakan menerusi penglibatan belia di dalam 
aktiviti berpersatuan (Seevers & Dormody, 1995), aktiviti kokurikulum (Ricketts & Rudd, 2002), 
latihan kemahiran dan latihan singkat di organisasi (MacNeil, 2006), dan pengikatan belia dengan 
penglibatan sivik dengan komuniti (Wheeler & Edlebeck, 2006). 

Kaedah pementoran juga semakin mendapat perhatian dalam proses membangunkan 
kepemimpinan belia (Garcia, 2009; Campbell et al, 2012; Lerner et al., 2013). Kebanyakan negara 
maju telah melaksanakan program pembangunan kepemimpinan belia dengan menggunakan 
kaedah pementoran dalam menyediakan potensi mereka untuk memimpin (Gracia, 2009; Solansky, 
2010). Menurut Kay dan Hinds (2012), pementoran adalah perhubungan antara dua pihak di mana 

mentor bertindak membimbing protégé dalam tempoh masa tertentu ke arah pencapaian objektif 
yang dipersetujui bersama. Pementoran adalah sebuah proses perkongsian ilmu pengetahuan dalam 
mengetahui bagaimana untuk melakukannya dan melibatkan usaha mengembangkan pengetahuan 
dan kemahiran protégé (Rhodes & DuBois, 2008). 

Pementoran bermula dengan protégé mempelajari perkara yang berkaitan melalui 
pemerhatian, penjelasan atau penerangan daripada mentor dan diakhiri dengan interaksi antara 
mentor yang menggunakan pelbagai pendekatan untuk pembelajaran (Reagan-Porras, 2013).  
Melalui pementoran, pembelajaran protégé bermula dengan memerhatikan amalan dan tindakan 
mentor. Pembangunan kepemimpinan yang berkesan adalah menerusi role model yang menjadi 
contoh ikutan (Brown & Trevino, 2013). Menurut Ragins dan Kram (2007), pementoran adalah satu 
proses yang meletakkan aspek pengajaran dan pembelajaran antara mentor dan protégé. Pengaruh 
mentor dalam peningkatan pembelajaran protégé meliputi sumbangan kepada penambahan 
pengetahuan sedia ada yang dimiliki protégé berdasarkan suasana pementoran efektif yang 
diwujudkan dan penggalakan potensi serta sokongan penyerlahan bakat protégé yang boleh 
dikembangkan (Bozeman & Feeney, 2007).  

Sokongan dan bimbingan yang diperoleh dari mentor mempengaruhi peningkatan 
pembelajaran protégé (Allen et al., 2004; Eby et al., 2013).  Menurut Kay dan Hinds (2012), protégé 
akan lebih mempelajari tentang organisasi, suasana politik dalam sesebuah institusi, perkembangan 
individu, pencapaian matlamat dan nilai-nilai daripada komuniti melalui pementoran. Kesan dari 
pementoran bukan hanya sekadar memahami organisasi, tetapi turut memiliki kualiti untuk 
merencana polisi organisasi (DuBois et al., 2011). Pementoran boleh berlaku dalam dua keadaan iaitu 
pementoran formal dan tidak formal (Hezlett, 2005; Parise & Forret, 2008; DuBois et al., 2011). 
Menurut Pryce dan Keller (2013), pementoran formal dan tidak formal masing-masing mempunyai 
perbezaan dalam perkembangan pembelajaran. Melalui pementoran formal, protégé dan mentor 
dipadankan bersama melalui struktur pembelajaran dengan bantuan sokongan organisasi (Ragins & 
Kram, 2007; Eby et al., 2013). 

Pementoran formal memerlukan penetapan sasaran bagi meningkatkan pembangunan 
sistem sokongan dalam hubungan pementoran terhadap belia terutamanya kepada belia yang tidak 
pernah mempunyai akses dan pengalaman dalam pementoran (Dolan & Brady, 2012). Menurut Rohs 
(1999) dan Solansky (2010), prestasi kepimpinan boleh dipertingkatkan melalui program kepimpinan 
formal.  Cabaran utama dalam proses pementoran adalah meningkatkan keupayaan protégé untuk 
mempamerkan prestasi mereka secara lancar dan efisyen (Hezlett, 2005). Namun begitu, Kay dan 
Hinds (2012) menekankan pementoran berkait rapat dengan bantuan mentor terhadap pencapaian 
yang penting untuk diperolehi protégé. Hubungan pementoran formal berlaku dalam pelaksanaan 
yang lebih strategik serta menunjukkan perhubungan pementoran yang kuat antara mentor dan 
protégé (Reagan-Porras, 2013).   
 
Pembangunan Belia Positif melalui Pementoran Kepimpinan 
 
Berdasarkan perbincangan literatur berkaitan kepemimpinan dan PYD, penglibatan pelajar dalam 
struktur kepemimpinan di kolej kediaman merupakan sebahagian daripada aset ekologi yang dapat 
membangunkan aset dalaman belia. Setiap individu belia memiliki kekuatan dan berkeupayaan untuk 
mengubah tingkah laku dan karakter psikologi (Lerner et al., 2013). Menurut Agans et al. (2014), 

perubahan belia ke arah positif menerusi pembinaan PYD mempunyai perkaitan dengan 
pembangunan keupayaan kognitif, kecenderungan, sikap dan pengukuhan hubungan sosial sebagai 
kekuatan individu.  
  Oleh yang demikian, kekuatan individu belia dapat disesuaikan dengan sumber sekeliling 
menyokong proses pembangunan positif yang turut dipengaruhi oleh keluarga, institusi pendidikan 
dan komuniti yang mana golongan dewasa juga memainkan peranan dalam proses pembangunan 
tersebut (Theokas & Lerner, 2006; Rhodes & DuBois, 2008). Seperti yang dinyatakan oleh Catalano et 
al. (1999) dan DuBois et al. (2011), proses pembangunan belia yang efektif perlu menyasarkan 
pengikatan hubungan di antara belia dan dewasa yang secara langsung memberi implikasi positif 
dalam meningkatkan peluang belia untuk terlibat dalam aktiviti sosial. 
  Pada masa yang sama, pengikatan hubungan antara belia dan golongan dewasa yang terdiri 
daripada barisan pengurusan di kolej kediaman membolehkan fungsi yang dimainkan protégé akan 
lebih menyeluruh kerana wujud unsur dorongan serta bimbingan daripada mentor (Zarrett et al., 
2009). Dalam konteks pembelajaran pementoran, Lee et al. (2013) mendapati proses fasilitasi dan 
melatih (coaching) dapat membantu proses pembangunan belia dan penyumbang utama kepada 
pembelajaran baharu. Menurutnya lagi, proses fasilitasi dalam pementoran didapati membantu 
pembelajaran sikap pemimpinan pelajar yang dibangunkan. Manakala peranan yang dimainkan oleh 
pihak pengurusan dan felo di kolej kediaman menerusi proses peentoran dapat membantu dalam 
pembangunan kemahiran dan pengetahuan pemimpin pelajar.  
 
KESIMPULAN DAN CADANGAN 
 
Berdasarkan perbincangan konseptual di atas, proses pementoran dapat membantu pengukuhan aset 
ekologi yang terdiri dari elemen jaringan individu, sosial, institusi dan akses terhadap sumber serta 
aset individu yang meliputi kekuatan kognitif, emosi dan tingkah laku belia. Berdasarkan Model PYD, 
aset ekologi dan aset individu diperlukan dalam pembinaan elemen ’5C’ (competence, confidence, 
connection, character dan caring) yang memberi kesan positif kepada sumbangan (contibution) yang 
boleh dilakukan belia sebagai pemimpin dalam konteks pembangunan diri, keluarga, komuniti dan 
masyarakat. 
  Kaedah pementoran merupakan pendekatan yang menekankan pembinaan dan 
pembangunan karier protégé secara efektif yang dibangunkan oleh mentor (Armstrong, Allinson, & 
Hayes, 2002; Garvey, 2014). Melalui pementoran, pembangunan psikososial individu akan berlaku 
secara lebih berkesan (Rhodes & DuBois, 2008). Berdasarkan pertimbangan daripada kesemua 
elemen yang dinyatakan, kaedah pementoran dilihat berpotensi untuk menyediakan platform dan 
membuka ruang kepada protégé mendapatkan aset individu dan ekologi melalui model 
pembangunan sistem dalam PYD. Proses pembangunan belia berlaku melalui pengukuhan aset 
individu dan aset ekologi, yang dapat dipercepatkan melalui pementoran belia. Kemahiran 
kepimpinan protégé turut dibimbing dan dibantu oleh mentor selaku pemimpin organisasi atau 
institusi yang lebih berpengalaman (Garvey, 2014).  
  Secara tidak langsung, pengaruh dan akses kemudahan yang dimiliki mentor turut membuka 
peluang yang besar kepada protégé untuk mendapatkan pengaruh serta akses kemudahan yang 
sama. Berdasarkan kerangka pada Rajah 2 berikut dapat memberikan gambaran teori bagaimana 
kaedah pementoran berpotensi untuk membuka peluang dan mempercepatkan proses protégé untuk 

mendapatkan akses menerusi pembangunan aset individu dan ekologi yang pada akhirnya 
menyumbang kepada pembangunan belia positif dalam kepemimpinan belia. 
 

 
 
 
 
 
 
 
 
 

 
 
 
 
 
 

Rajah 2: Kerangka Konseptual Penerapan PYD kepada Pembangunan Kepemimpinan Pelajar 
menerusi Pementoran 

 
  Berdasarkan rumusan di atas, terdapat beberapa cadangan yang dapat dikemukakan dalam 
menerapkan  pendekatan pementoran dalam membangunkan kepemimpinan pelajar di kolej 
kediaman universiti. Cadangan pertama adalah menerusi kaedah pementoran, pemimpin pelajar akan 
mendapat manfaat daripada jaringan yang sedia ada yang dibina oleh mentor yang terdiri daripada 
pihak pengurusan dan barisan felo kolej kediaman. Cadangan seterusnya, pemimpin pelajar yang 
merupakan protégé adalah berpotensi untuk memperluaskan jaringan sedia ada yang diperolehi 
daripada mentor dangan membuka akses kepada sumber yang lebih luas. Pada masa yang sama, 
lingkungan aset individu dan ekologi yang merupakan aset yang perlu ada pada individu pemimpin 
pelajar dapat dikembangkan melalui kaedah pementoran sebelum mereka dibangunkan dengan nilai 
positif. Pada akhirnya, kualiti pemimpin pelajar yang dibangunkan berpotensi tinggi untuk 
menyumbang kepada peningkatan kendiri, keluarga, komuniti dan masyarakat. 

